REZIME RADA
Polihlorirani bifenili su grupa aromatskih, sintetskih, organskih spojeva hemijske formule C12H10-nCln gdje je n broj atoma hlora. S obzirom na broj i položaj atoma hlora postoji ukupno 209 izomera i homologa PCB-a koji se nazivaju kongeneri. PCB su dakle familija organskih hemikalija koje se sastoje od dva benzenova prstena povezana ugljik-ugljik vezom. Atomi hlora su zamijenjeni na nekom ili na svih deset preostalih raspoloživih mjesta a spadaju u skupinu tzv. postojanih organskih polutanata (engl. persistent organic pollutants, POPs). Jednom ispušteni u okoliš, PCB-i se zbog svoje postojanosti teško uklanjaju i time predstavljaju dugoročno opterećenje za sve sastavnice okoliša. 

Njihova visoka dielektrična konstanta i tačka ključanja čine ih idealnim za upotrebu kao dielektrični fluid u transformatorima i kondenzatorima. Oprema kao što su transformatori i kondenzatori te u manjoj mjeri i izmjenjivači toplote i hidraulična oprema mogu sadržavati fluid kontaminiran PCB-ima različite koncentracije. Kondenzatori ne zahtijevaju održavanje ali se može pojaviti curenje na spojevima. Kondenzatori sadrže manje hlorisane PCB-e i zbog toga je njihov sadržaj više isparljiv. 

Rudnik mrkog uglja "Banovići" posjeduje određen broj elektroenergetske opreme sa sadržajem PCB-ulja. Ova oprema, nalazi se na različitim lokacijama tj. na širem području općine Banovići. Obzirom na tehničku i tehnološku zastarjelost opreme, te na ratni period u kojem nije bilo odgovarajućeg održavanja, proizašla je potreba za sagledavanjem rizika po okoliš elektroenergetske opreme sa sadržajem ove vrste zagađujuće materije. Ovim radom obuhvaćeno je ispitivanje tla u blizini lokacija na kojima se nalazi elektroenergetska oprema kako bi se utvrdilo da li je i u kojem obimu dolazilo do onečišćenja zemljišta.

Istraživanje je obuhvatilo 9 lokacija, ostale lokacije nisu obuhvaćene jer ne postoji mogućnost zagađivanja okoliša.

Rezultati istraživanja pokazuju da je sadržaj polihloriranih bifenila (PCB) u ukupnom obliku ispod dozvoljene granične vrijednosti, koje za PCB iznosi 0,2 mg/kg. Kod istraženih uzoraka prosječna koncentracija PCB-a je 0,026 mg/kg zrakosuhog tla. Provedenim istraživanjem je utvrđeno da je na pojedinim lokacijama dolazilo do curenja ulja sa sadržajem PCB-a, a da se u tlu zadržala manja količina, dok je veći dio najvjerovatnije putem oborinskih voda dospio u lokalne vodotoke.

Na osnovu urađenih istraživanja, obilaska lokacije i sagledavanja procesa rada po proizvodnim pogonima izvršena je procjena rizika elektroenergetske opreme sa sadržajem PCB-a na temelju RVA-analize (Risk and Vulnerability Assessment-Analiza rizika i osjetljivosti). Analizom je utvrđeno da postoji prosječna vjerovatnoća nastanka rizika sa ozbiljnim posljedicama. Scenarij prijetnje uključivao je mogući scenario sa uključenim opasnim/zagađujućim materijama. Procjenom nivoa ugroženosti utvrđeno je da ne postoje odgovarajući planovi i definisane preventivne mjere, takođe, ne postoje odgovarajući kapaciteti za odgovor i ublažavanje kao i potrebni kapaciteti za oporavak.  

